
JAVA E PARË 

E MARTË – 1 DHJETOR – Shëtitje në natyrë – Pema në 

dimër 

Shëtitje në natyrë – Pema në dimër 

Materialet dhe mjetet: shkopinj druri, letër, ngjitës, pambuk ose letër tualeti. 

Zhvillimi i aktivitetit: Me fëmijën dilni në shëtitje në një natyrë afër shtëpisë apo 

banesës. Vëzhgoni natyrën së bashku me fëmijën dhe ndërkohë bisedoni se si 

ndryshon natyra përgjatë katër stinëve. 

Mblidhni së bashku me fëmijën tuaj disa shkopinj të vegjël druri që gjinden në 

natyrë me qëllim të krijimit të një peme në shtëpi. Bisedoni edhe për pemën, se si 

duket ajo në stinën e dimrit, dhe zgjidhni së bashku cilat t’i merrni për në shtëpi 

sepse së bashku do të punoni pemën e dimrit në shtëpi me thuprat/degët e vogla që 

mblidhni bashkë. 

Në shtëpi, së bashku me fëmijën mund të filloni t’i ngjisni thuprat. Së pari bëni një 

ngjitës (me miell dhe ujë), e nëse veçse keni ngjitës artificial atëherë përdoreni. 

Lejoni fëmijën ta modelojë pemën me degët e mbledhura me ndihmën e ngjitësit. 

Mbi këtë pemë mund të vendosni ca copa pambuku apo letra tualeti të bardha, të 

copëtuara në pjesë të vogla, duke i ngjitur mbi degë. 

Lejoni fëmijën të kënaqet dhe bisedoni me të se si pemët ndryshojnë në dimër dhe 

si ne mund të përdorim materiale natyrore për të krijuar një vepër të bukur 

artistike. Shpresojmë ta shijoni këtë aktivitet arti dimëror me fëmijën tuaj! 

 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

 

E MËRKURË – 2 DHJETOR- Fjollat e borës 

Fjollat e borës 

Materialet dhe mjetet: kripë, brumë, fletë. 

Zhvillimi i aktivitetit: Së bashku me fëmijën sot do ta bëni një brumë 

të hollë dhe do ta vendosni në një shishe plastike. Shishes ia bëni një 

vrimë në kapakun e saj. Në shishe vendosni ujë dhe miell derisa të 

fitoni një masë të holle të brumit të lëngshëm. Mbyllni kapakun e 

shishes dhe atij kapaku hapjani një vrimë të vogël në mënyrë që brumi i 

hollë të dalë nga ajo vrimë ngadalë. Pastaj vizatoni disa vija në karton 

apo në fletë në forma të fjollave të bores dhe me shishen që ka 

kapakun e shpuar fëmija juaj të përcjellë formën që keni vizatuar. Pasi 

fëmija ta këtë lagur vizatimin me brumin e lëngshëm, prisni pak të 

teret dhe jepni fëmijës kripë që ta hedhë me kujdes mbi vizatim tek 

fjollat e borës. Do ta shijoni me fëmijën një punim shumë të bukur me 

materiale të kuzhinës. 

E ENJTE – 3 DHJETOR – Limoni magjik 

Limoni magjik 

Zhvillimi i aktivitetit: Nëna të dashura, aktiviteti i sotëm do t’i 

befasojë fëmijët tuaj me magjinë që sjell pasi ta terni vizatimin me 

tharëse flokësh. Fillimisht, së bashku me fëmijën tuaj, vizatoni një 

shtëpi në fshat ku ka pemë dhe male, fëmija juaj ta ngjyrosë me 

çfarëdo ngjyra që ka dëshirë, e me pas kaloni në pjesën e magjisë. 

Është e rëndësishme që qiellin ta leni të bardhë, pa e ngjyrosur, dhe 

tregoni fëmijës që qiellin e lëmë të bardhë pasi do ta bëjmë borën 

magjike. 

Më pas, mjafton të keni limon në shtëpi, e duke e shtrydhur limonin në 

një enë të vogël përfitoni lëng limoni, dhe me ndihmën e një shkopi 

pambuku për veshë, sikur në foto, fëmija ta ngjyejë pambukun në 

lëngun e limonit dhe ta prekë qiellin me pika-pika, duke e bërë borën. 

Nuk do të shihni diçka pa e terur vizatimin me tharëse flokësh. Jepjani 

fëmijës tharësen dhe vetëm vëzhgoni magjinë, ku fjollat e borës do të 

bëhen të dukshme teksa teret vizatimi, dhe fëmija do të kënaqet me 

zbulimin e vet. 

E PREMTE – 4 DHJETOR – Loja e tunelit  
“Pemët në dimër” 

Materialet dhe mjetet: pemët që i keni në shtëpi. 

Zhvillimi i aktivitetit: Mësojani fëmijës rëndësinë e ushqimit të shëndetshëm dhe 

lejojeni atë t’i demonstrojë njohuritë e veta për ushqimet e shëndetshme me këtë 

aktivitet argëtues. 

Merrni disa pemë që i keni në shtëpi, të stinës së dimrit. Për shembull: mollë, 

dardhë, gështenjë apo ndonjë tjetër. 

Së bashku me fëmijën, ndajeni një pemë në dy pjesë: njërën pjesë vendoseni në 

pjatë, kurse tjetrën vendoseni në furrë për ta pjekur. 

Pasi pema të piqet, merrni të dy pjesët e pemës dhe shijojeni atë në dy format, së 

bashku me fëmijën. 

Lejoni fëmijën që të tregojë për shijen e të dy pjesëve. 

Ky aktivitet përdoret në mënyrë të shkëlqyer si aktivitet diskutimi me fëmijën në 

lidhje me ushqimin e shëndetshëm. 

Mundohuni ta mësoni fëmijën që pemët t’i hajë në të dy format. 

JAVA E DYTË 
 

E HËNË – 7 DHJETOR – Komposto frutash per gjyshen 

Komposto frutash për gjyshen 

Zhvillimi i aktivitetit: Nëse jetoni me gjyshërit e fëmijëve tuaj, ky 

aktivitet u dedikohet fëmijëve dhe gjyshërve, për ta përgatitur së 

bashku. Nëse nuk jetoni me gjyshërit, atëherë fëmijët të përgatisin me 

prindërit komposton për t’ua dërguar atyre dhuratë. 

Mjafton që fëmijët t’i mësojmë që pemët e prera në copa të vogla 

duhet t’i shpërlajmë mirë me ujë, e në këtë pjesë ata mund t’ju 

ndihmojnë, dhe me pas i vendosni në një enë për t’i zier. Tregoni 

fëmijëve që duhet t’i ziejnë 10 minuta dhe matni me ta kohën me orën e 

telefonit pasi e kanë më të lehtë ta përcjellin kohën me “timer”.  

Pas 10 minutash zierje, shtoni pak sheqer dhe kompostoja është gati 

për ta shijuar me gjyshërit, si një pije e shëndetshme. 

E MARTË – 8 DHJETOR – Kasollja 
 

Kasollja 

Materialet dhe mjetet: çarçafë, jastëkë, libra me fotografi. 

Zhvillimi i aktivitetit: Gjeni një vend të përshtatshëm në shtëpinë tuaj 

dhe krijoni një kënd leximi duke përdorur disa materiale që i keni në 

shtëpi. Merrni dy çarçafë dhe i varni në një kënd të shtëpisë. Vendosni 

disa jastëkë që fëmija të ulet së bashku me gjyshen apo gjyshin. Mund 

të improvizoni një kasolle duke mbledhur disa shkopinj në ambientin e 

jashtëm dhe me ndihmën e gjyshit apo gjyshes e ndërtoni një kasolle 

brenda shtëpisë. Zgjidhni disa libra që keni në shtëpi me fotografi për 

fëmijë dhe së bashku me gjyshërit shfrytëzoni kasollen për të krijuar 

një histori nga gjyshërit për fëmijën. Fëmijëve të kësaj moshe u pëlqen 

të dëgjojnë histori të vërteta nga fëmijëria e gjyshërve. Koha që 

kalohet me gjyshërit është shumë e vlefshme sepse ata kanë përvoja të 

shumta për të ndarë me nipërit dhe mbesat e tyre. Ky është vendi 

sekret i fëmijës suaj me gjyshërit e vet dhe nuk mund të hyjë askush 

tjetër aty. 

E MËRKURË – 9 DHJETOR- Përrallat me gishtërinj 

 

Përrallat me gishtërinj 

Materialet dhe mjetet: marker apo ndonjë copë thëngjilli që mund të 

vizatohet me të 

Zhvillimi i aktivitetit: Fëmija me gjyshërit e vet do të realizojë sot 

përrallat me gishtërinj. Fillimisht fëmija zgjedh përrallën e vet të 

preferuar. Pastaj kërkon nga gjyshërit të marrin një rol që ata dhe 

fëmija e preferojnë. Pastaj me marker apo copë thëngjilli vizatojnë 

personazhet në gisht. Secili e bën vizatimin në mënyrë të pavarur. 

Mundeni që të vizatoni dy personazhe në mollëzën e gishtit. Komentoni 

gjera për të qeshur kur jeni duke vizatuar së bashku me fëmijën. Pastaj 

filloni të krijoni përrallën së bashku duke luajtur rolin e personazhit që 

keni zgjedhur. Kujdesuni që gjatë përrallës t’i përdorni fjalët magjike 

“Të lumtë!”, “Faleminderit!”, “Më fal!” apo “Mirupafshim!”. Ecni me 

gishtërinjtë duke e realizuar përrallën si në teatër, e kjo do të jetë 

shumë atraktive për fëmijën dhe gjyshërit. 

E ENJTE – 10 DHJETOR – Kukullat e gjyshes sime 

 

Kukullat e gjyshes sime 

Materialet dhe mjetet: doreza, pambuk ose letër higjienike. 

Zhvillimi i aktivitetit: Gjyshërit tanë nuk kanë pasur lodra dhe 

zakonisht i kanë krijuar vetë lodrat e tyre. Është mirë që gjyshërit t’i 

ndajnë këto biseda dhe përvoja me nipat dhe mbesat e tyre. 

Gjyshet zakonisht thurin çorapë dhe xhemperë për dimër, andaj kësaj 

radhe do të realizojnë me nipat dhe mbesat e tyre kukulla me dorezat 

dimërore. Prindër të dashur, inkurajoni gjyshërit që gjatë përgatitjes 

së kukullës të tregojnë se si ata nuk kanë pasur lodra si të vegjël dhe 

kanë qepur lodra vetë apo i kanë krijuar me gjëra të ndryshme. 

Historitë e tilla janë pasuri për fëmijët tuaj. 

Ndërkohë, me një dorezë dimërore ndihmoni fëmijët dhe gjyshërit të 

krijojnë një kukull lodër. Ju mjafton pak pambuk apo palloma tualeti për 

ta mbushur dorezën dhe për të krijuar kukullën sikur në foto. 

E PREMTE – 11 DHJETOR – Perralla pa ze 

Përralla pa zë – Kësulëkuqja 

Materialet dhe mjetet: gjësendet e shtëpisë mund të përdoren sipas 

dëshirës. 

Zhvillimi i aktivitetit: Jemi mësuar që gjithmonë përrallat t’i dëgjojmë 

me zë nga të tjerët, si thoni kësaj radhe përrallat që i dimë t’i luajmë 

pa zë dhe t’i bëjmë më atraktive? 

Sot do ta luajmë “Kësulëkuqen” pa zë, pra përrallën e kësulëkuqes do ta 

bëjmë pantomimë. Mjafton të kemi disa tesha që njëri nga anëtarët e 

shtëpisë të duket sikur ujku me një pallto të madhe kafe apo plaf që 

kemi në shtëpi, gjyshen e shtëpisë ta bëjmë në rolin e gjyshes tek 

kësulëkuqja, nëna apo halla të luajë rolin e nënës me një kecele në bel 

dhe fëmijën me një shami të kuqe ta shndërrojmë në kësulëkuqe, e 

nëse fëmija juaj është djalë, atëherë atë ta bëjmë gjuetarin 

shpëtimtar dhe një anëtare tjetër të familjes ta bëjmë kësulëkuqe. 

Pantomima nuk lejon të fliten fjalët por duhet që vetëm me gjeste të 

tregojnë atë që duan të shprehin anëtarët e familjes në rolet e tyre. 

Lejohen buzëqeshjet e pafundme ngaqë luajtja e pantomimës do t’i bëjë 

të gjithë anëtarët e familjes të qeshin me zë. 

 

 

 

 

 

 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

 

JAVA E TRETË 

E HËNË – 14 DHJETOR – Kalendari im 

Kalendari im 

Materialet dhe mjetet: karton, kapëse të rrobave dhe ngjyra. 

Zhvillimi i aktivitetit: Sot me fëmijën do t’i punoni ditët e vitit që 

kanë mbetur për vitin 2020. 

Prindër të dashur, është e rëndësishme të flisni me fëmijën tuaj për 

mbarimin e vitit dhe fillimin e një viti të ri. Duke ia shpjeguar fëmijës 

tuaj që jemi në ditët e fundit të vitit 2020, filloni ta bëni këtë 

aktivitet i cili do t’i ndihmojë fëmijës ta ketë më të qartë edhe sa ditë 

afrohet Viti i Ri. Çdo fëmijë e pret me padurim Festën e Vitit të Ri dhe 

prandaj ky aktivitet do të jetë shumë i mirëpritur për ta. 

Për këtë lojë përdoren letra të thjeshta apo kartonë të prerë si 

katrorë në të cilët shënohen ditët e javës me datat që kanë mbetur 

deri në fund të vitit (data 31 dhjetor). Kartelat punohen me fleta apo 

karton që keni në shtëpi, zbukurohen dhe ngjyrosen sipas ideve që ka 

fëmija juaj, kapen me kapëse për tharjen e rrobave apo edhe me 

ngjitës, duke i vendosur në një vend si kalendari i fëmijës suaj. 

Bisedoni me fëmijën për ditët e javës. Këtë e bëni me qëllim që fëmija 

t’i mësojë ditët e javës, dhe pastaj radhitni ditët sipas datave, së 

bashku me fëmijën tuaj. Kërkoni nga fëmija që t’i thotë ditët e javës 

teksa ju i ndihmoni. Tregoni fëmijës se në mbrëmje, kur të ikë dita, 

para se të biem në gjumë do të largojmë datën që ishte sot, dhe së 

bashku do t’i numëroni ditët që po mbesin. Lejoni fëmijën që të rrëfejë 

ditën që iku dhe të tregojë se sa afër është Viti i Ri. 

E MARTË – 15 DHJETOR – Qiriu ne vizatim 

Qiriu në vizatim 

Materialet dhe mjetet: fletë e bardhë, lapsa me ngjyra, qiri, 

shkrepëse. 

Zhvillimi i aktivitetit: Sa më afër të jemi Vitit të Ri, aq më me padurim 

fëmijët e presin borën. Pavarësisht nëse bie apo nuk bie borë, ne mund 

t’ua japim ndjenjën e borës fëmijëve tanë me mundësi të ndryshme. 

Fillimisht kërkoni nga fëmija juaj të vizatojë një natyrë me borë, ashtu 

siç e imagjinon, me shumë shtëpi apo me shumë pemë. Më pas ndizni një 

qiri që e keni në shtëpi dhe prisni pak të shkrihet. Sapo të fillojë të 

shkrihet, jepjani qiriun fëmijës dhe së bashku filloni të pikoni mbi 

vizatim me pikat e qiriut të shkrirë, mbi pemë, mbi çatitë e shtëpive 

dhe kudo në vizatim. Pikat e shkrira të qiriut do të ngrihen shpejtë në 

vizatim dhe do të marrin formën e borës mbi vizatim. Do të fitoni një 

vizatim artistik dhe të veçantë duke ia dhënë fëmijës suaj mundësinë 

që të eksplorojë mënyra të ndryshme të krijimit të borës në vizatimet 

e tij/saj. Bota e fëmijës pasurohet sa më shumë materiale shtëpiake të 

përdorim në punimet e tij/saj si dhe kreativiteti i tij/saj do të jetë i 

gjerë. Nëse keni qirinj me ngjyra të ndryshme, mund të formoni edhe 

lule pika-pika, të cilat edhe në prekje u japin fëmijës një ndjenjë shumë 

të mirë. 

E MËRKURË – 16 DHJETOR- Kavanozi i dimrit 

Kavanozi i dimrit 

Materialet dhe mjetet: kavanoz, lodra të vogla, oriz. 

Zhvillimi i aktivitetit: Me një kavanoz të zbrazët që e keni në shtëpi 

mund të krijoni një aktivitet shumë atraktiv për fëmijën tuaj. Mjafton 

të keni pak oriz të bardhë, rruaza apo dhe pak tel që shkëlqen (ju 

mjafton vetëm orizi nëse nuk i keni tjerat). Mbusheni me ujë të ftohtë 

më shumë se gjysmën e kavanozit dhe kërkoni nga fëmija juaj që në 

kavanoz të vendosë disa lodra të vogla dhe të forta që preferon fëmija 

juaj. Në anën tjetër, një filxhan me oriz të pazier e shpërlani mirë me 

ujë derisa të mos i dalë me ujë i bardhë. Me pas jepni orizin fëmijës 

suaj që ta vendosë në kavanozin me lodra dhe mbyllni mirë kapakun. Sa 

herë që fëmija rrotullon kavanozin, orizi do të bie nga lart poshtë mbi 

lodrat që janë brenda, duke i dhënë fëmijës suaj ndjenjën e borës 

brenda kavanozit. 

Mund ta bëni edhe më atraktiv këtë aktivitet nëse keni rruaza të 

bardha dhe tel shkëlqyes në shtëpi, pasi bora do të shkëlqejë më shumë 

brenda dhe e bën më të bukur aktivitetin. 

E ENJTE – 17 DHJETOR – Fotografia ime ne 4 stinet 

 
Fotografia ime në 4 stinët 

Materialet dhe mjetet: foto të fëmijëve, ngjitës, karton për kornizë, 

oriz, fasule. 

Zhvillimi i aktivitetit: Së bashku me fëmijën i përzgjidhni katër 

fotografi ku ai/ajo shfaqet gjatë katër stinëve të vitit. 

Ky është një aktivitet ku fëmija tregon për katër stinët e vitit duke 

komentuar foton e bërë si p.sh.: “Këtu jam kur ishim në natyrë, kur 

gjethet patën rënë”, “Këtu jam me maicë, kur ishte shumë vapë”, “Këtu 

jam kur kishte rënë borë”, “Këtu jam kur lulet patën filluar të çelin dhe 

bari ishte rritur”. 

Fillimisht, lejoni fëmijën të tregojë ndonjë tregim apo ngjarje për 

fotot me qëllim që fëmija t’i dallojë edhe stinët e vitit. Përfshijeni 

fëmijën në tregim duke e pyetur më shumë rreth fotografive. 

Fotografitë e bëra i radhisni sipas stinëve të vitit. Formoni një kornizë 

duke e punuar me oriz ose fasule, sipas imagjinatës, kreativitetit apo 

dëshirës së fëmijës (nëse nuk keni foto fizike, bëni edhe në telefonin 

tuaj një kolazh të fotove nëpër stinët e vitit, duke i treguar fëmijës që 

stina e fundit e vitit është gjithmonë dimri dhe viti i ri fillon me dimër). 

Fëmija mund ta vendosë kornizën në dhomën e vet apo edhe në kuzhinë. 

Lejojeni ta zgjedhë vetë. 

E PREMTE – 18 DHJETOR – Ora po ikën, Viti i Ri po vjen 

Ora po ikën, Viti i Ri po vjen 

Materialet dhe mjetet: kuti të këpucëve, pjatë, 12 kapakë të shisheve (apo 

fasule), një lugë ose pirun të vogël. 

Zhvillimi i aktivitetit: Prindër të dashur, sot se bashku do të punojmë orën për t’i 

treguar fëmijës që ditët po kalojnë dhe Viti i Ri po afrohet çdo ditë e më tepër. Në 

këtë moshë sigurisht që fëmija nuk di ta shikojë orën por, duke e bërë së bashku 

një orë të thjeshtë në shtëpi, do t’i tregojmë fëmijës sonë si ecën koha. Merrni një 

kuti të këpucëve që e keni në shtëpi dhe mbi të vizatoni një rreth, sikur orë. 

Kapakët e shisheve apo fasulet përdorini për t’i shkruar mbi to numrat. Ju vendosni 

me pika vendet ndërsa fëmija t’i ngjitë ato në vendet e tyre. Mbi kapakë apo fasule 

shkruani numrat e orës me radhë dhe fëmija juaj do t’i vendosë numrat në vendet 

ku duhet, me radhë. Dy shkopinj, apo kartonë apo edhe pirunë plastike vendosini në 

mes të orës për t’i bërë akrepat e orës. Bisedoni me fëmijën duke i treguar se si 

sillen akrepat e orës, kur bëhet nata dhe kur bëhet dita. Edhe sa net duhet të 

flenë që të vijë Viti i Ri për të festuar. Tregoni fëmijës tuaj dhe para se të shkoni 

në gjumë rrotulloni akrepat e orës në 12 të natës që të kryeni një natë aty për të 

filluar ditën tjetër. Kjo orë do të jetë udhëzuesi i fëmijës për të parë si ecën koha 

dhe ditët afrohen drejt Vitit të Ri. 

JAVA E KATËR 
 

E HËNË – 21 DHJETOR – Bora më e shijshme e vitit 

Bora më e shijshme e vitit 

Materialet dhe mjetet: vezë, sheqer, letër, laps, gërshërë. 

Zhvillimi i aktivitetit: Shumë fëmijë e duan borën për të luajtur, por disa tjerë e duan 

borën edhe për ta shijuar. A shkrihet shpejt? A është shumë e ftohtë? Çfarë shije ka? Të 

gjitha këto janë nga kureshtja e tyre për të zbuluar sa më shumë ambientin ku jetojnë. 

Kësaj radhe do të përgatisim një borë të ëmbël në shtëpi duke luajtur një lojë interesante 

me fëmijën, garat për të gjetur cili numër fshihet nën pjatën e qelqit. Fillimisht krijoni 

disa numra në letër bashkë me fëmijën. Më pas, në një enë të thellë vendosim një ose dy të 

bardha të vezës me dy lugë të plota sheqer, i rrahim me mikser derisa ta fitojmë kremin e 

bardhë të trashë (shllagun). Fëmijën lejojeni ta mbajë mikserin me ndihmën tuaj sepse për 

të është shumë atraktive të shohë se si vezët dhe sheqeri shndërrohen në një masë të 

bardhë dhe të shijshme. Më pas, pjatat e ëmbëlsirave të qelqit që keni në shtëpi i vendosni 

mbi tavolinë dhe shpjegojani lojën fëmijës suaj. Mbani në dorë disa letra me numra të 

shkruar, p.sh.: 2, 4, 3, 1, 5… Pastaj thoni: “Unë këtë letër me numër do ta vendosi nën pjatë 

të qelqit dhe mbi pjatë do të vendosi pak krem të bardhë në mënyrë që ta mbuloj numrin, 

ndërsa ti duhet ta lëpish gjithë kremin për ta parë se cili numër fshihet nën pjatë”. Loja 

vazhdon derisa kremi të përfundojë, duke i ndërruar numrat sa herë që në pjatë përfundon 

kremi dhe fëmija juaj qëllon numrin që fshihet nën pjatë të qelqit. Kjo lojë do t’ua mbushë 

shtëpinë me shumë buzëqeshje dhe shumë shije të ëmbël. 

E MARTË – 22 DHJETOR – Bredhi senzorik 

Bredhi senzorik 

Materialet dhe mjetet: për këtë aktivitet duhet të mblidhni shumë materiale të cilat 

mund t’i përdorni për t’i ngjitur në pemë, p.sh. fasule, oriz, copa të ndryshme tekstili, pulla, 

etj. 

Zhvillimi aktivitetit: Jemi mësuar të shohim bredha nga më të ndryshmit me zbukurimet 

më të mira dhe ngjyrat e theksuara. Kësaj radhe të provojmë me fëmijët tanë të bëjmë 

një bredh në fletë më ndryshe se të tjerët. Bredhin senzorik. 

Fillimisht vizatoni në fletë një bredh pak më të madh për fëmijën tuaj dhe kufizojeni atë 

me letra të trasha rreth e rreth apo penj të trashë, çfarëdo që keni në shtëpi. Më pas, në 

mesin e bredhit shtrini një brumë të hollë që e përgatisni me ujë dhe miell, vetëm se bëjeni 

më të lëngshëm. Kur fëmija ta lyejë me këtë brumë të lëngshëm gjithë brendësinë e 

bredhit, atëherë jeni gati për të vendosur brenda bredhit çdo gjë që i bie në mend fëmijës 

suaj dhe çfarëdo që keni në kuzhinën dhe dhomën tuaj. Ja disa ide për ju, mund të vendosni 

disa kokrra fasule dhe disa kokrra kafe, duke i shtuar dhe kokrra orizi dhe kokrra sheqeri, 

edhe pak vegetë edhe pak shpageta të paziera që i thyen fëmija brenda bredhit, pak 

rruaza apo pak rrush. Janë shumë të mirëseardhur edhe pak gurë të vegjël nga rruga apo 

pak kokos të ëmbëlsirave. Sa më shumë llojllojshmëri të gjërave që kemi aq më senzorik 

dhe më të veçantë do ta kemi bredhin. Lejoni që forca e imagjinatës së fëmijës suaj të 

shkojë sa më larg që mundet për përdorimin e materialeve të ndryshme, jepini hapësirë 

duke mos e kufizuar me përdorimin e gjërave të njëjta gjithmonë. Sa më të ndryshme 

materialet aq më shumë imagjinatë krijon koka e fëmijës. 

E MËRKURË – 23 DHJETOR- Kartolina ime për ty 

 

Kartolina ime për ty 

Materialet dhe mjetet: karton, pulla, penj, makarona, shirita. 

Zhvillimi i aktivitetit: Sot bashkë me fëmijën bëjeni një kartolinë për 

Vitin e Ri. 

Bashkëbisedoni për festat e fundvitit, atmosferën festive që krijohet 

në shtëpi, urimet që njerëzit ia dërgojnë njëri-tjetrit, kartolinat për 

më të dashurit. 

Së bashku me fëmijën filloni një kartolinë të vogël prej kartoni. Fëmija 

zgjedh vetë dekorimet që do t’ia bëjë kartolinës. Gjatë bisedës tregon 

se për kë e punon kartolinën. Bisedoni pse e ka zgjedhur atë person për 

t’ia punuar kartolinën, çfarë ka të veçantë ai person dhe çka dëshiron t’i 

urojë, e pastaj me ndihmën tuaj shkruani kartolinën bashkë. 

Në kartolinë mund të përdorni lule prej cope, pulla, makarona, shirita 

me materiale të vjetra që keni në shtëpi etj. 

Në fund, së bashku me fëmijën, shkruani emrin e fëmijës dhe “Gëzuar 

festën!”. 

E ENJTE – 24 DHJETOR - Kuzhinieri i Vitit të Ri 

Kuzhinieri i Vitit të Ri 

Materialet dhe mjetet: miell, qumësht, maja, sheqer, tavë. 

Zhvillimi i aktivitetit: Sot filloni ditën me një vjershë humoristike me fëmijën. 

Babagjyshi kuzhinier 

 

Së bashku përgatisni brumin e petullave (miell, qumësht, maja, sheqer). Me brumin e 

përgatitur realizoni forma të ndryshme, duke bërë rrathë, yje, pisha, njeri… sipas 

dëshirës së fëmijës. Ju i vendosni me kujdes format e përgatitura në tavë për t’u 

pjekur me vaj. 

Pasi të përfundojë, ai/ajo do të vendosë në tryezë së bashku me ju ushqimet e 

përgatitura. 

Lejojeni fëmijën që t’i zgjedhë figurat e dëshiruara që ka bërë për veten dhe atë 

që e ka bërë për ju. 

E PREMTE – 25 DHJETOR – Dhuratë për ju 

Dhuratë për ju 

Materialet dhe mjetet: penj, karton apo kuti, gërshërë, pulla. 

Zhvillimi i aktivitetit: Së bashku me fëmijën përdorni material që keni 

në shtëpi për të përgatitur një dhuratë, si p.sh.: penj, dekorime të 

ndryshme, pulla, një pako këpucësh apo ndonjë karton të ndryshëm. 

Fëmija mund të përdorë vizatime të ndryshme të vetat apo ndonjë 

figurë të punuar së bashku me ju për ta dhuruar për Vitin e Ri. Bisedoni 

me fëmijën që dhuratat më të vlefshme janë ato që punohen vetë me 

dorën e tyre, e nuk janë më të vlefshme dhuratat që blihen me para. T’i 

mësojmë fëmijët që dhuratat më të mira janë kur ne punojmë për dikë 

një vizatim special apo një punë dore speciale. 

Lejojeni fëmijën ta mbështjellë dhuratën sipas dëshirës dhe ta 

shkruajë, me ndihmën tuaj, emrin mbi dhuratë dhe për kë është 

përgatitur dhurata. 

JAVA E PESTË 

E HËNË –28 DHJETOR –Ka ardhur bredhi në shtëpinë tonë 

Ka ardhur bredhi në shtëpinë tonë 

Materialet dhe mjetet: kartonë, ngjyra. 

Zhvillimi i aktivitetit: Sot krijoni pemën tuaj të Vitit të Ri së bashku me fëmijën 

tuaj. E tëra çfarë duhet të bëni është të merrni disa pako me kartonë për ta bërë 

bredhin. 

Mund ta preni në formë të trekëndëshit kartonin apo edhe mund t’i bëni tri pako në 

forma të ndryshme dhe t’i radhisni sipas madhësisë së duhur. 

Lejojeni fëmijën që ta ngjyrosë bredhin sipas dëshirës. 

 

Më pas, lexoni vjershën e fëmijëve: 

E MARTË – 29 DHJETOR- Stoli prej argjile 

Stoli prej argjile 

Materialet dhe mjetet: tigan, nisheste misri, ngjyra. 

Zhvillimi i aktivitetit: Sot me fëmijën punoni stoli prej argjile për 

bredhin e shtëpisë. 

Argjila punohet në kushte shtëpie dhe fëmija do ta bëjë argjilën në 

shtëpi, e cila pastaj mund të ngjyroset. 

Në një tigan ngrohni 2 filxhanë e gjysmë ujë në temperaturë të ulët, 

derisa të dalin flluska, pastaj hiqeni tiganin nga nxehtësia. Në një tigan 

tjetër, hidhni një filxhan nisheste misri dhe përzieni në zjarr të 

ngadaltë, derisa të shkrihet. Hidheni përzierjen e nishestesë së misrit 

në tiganin me ujë të nxehtë dhe përziejeni derisa të formohet një lloj 

argjile. 

Lejojeni fëmijën t’i bëjë argjilës forma të ndryshme për dekore të 

bredhit dhe lëreni argjilën të thahet në temperaturën e dhomës, për 

tri ditë. 

Pas 36 orësh, argjila do të bëhet shumë e fortë dhe mund të ngjyroset 

me ngjyra të ndryshme. Dekoret e punuara fëmija t’i vendosë në bredh. 

 

 

 

 

 

 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

 

E MËRKURË – 30 DHJETOR- Kostume për Vitin e Ri 

Kostume për Vitin e Ri 

Materialet dhe mjetet: material të vjetër apo çarçaf, pulla, qese të mbeturinave, 

penj. 

Zhvillimi i aktivitetit: Bërja e një kostumi të pemës së Vitit të Ri është 

jashtëzakonisht e thjeshtë dhe vështirë se do t’ju duhet ndonjë material që nuk e 

keni në shtëpi. Në këtë hap të parë për ta bërë kostumin, duhet të merrni dy pjesë 

të mëdha të vjetra (pak më të mëdha se gjatësia e vogëlushit tuaj). 

Ju gjithashtu mund të përdorni materiale të vjetra si pëlhura (çarçaf i bardhë) ose 

qese të mbeturinave që ta bëni kostumin tuaj, por më e rëndësishmja, materiali të 

jetë jeshil i errët, nëse e keni. 

Pastaj vendosni copat e materialit në një sipërfaqe të drejtë dhe, me një shënues, 

vizatoni pemën e Vitit të Ri. 

Duke filluar me një fund të theksuar, ju thjesht duhet ta tërhiqni derisa të merrni 

një bazë trekëndore, duke krijuar pemën. Kur gjithçka të jetë gati, preni të dy 

pjesët në të njëjtin model. 

Pas prerjes së dy pjesëve që do të formojnë pemën, mund të qepni të dy pjesët 

duke lënë një hapësirë në anët për krahët. 

Pastaj vendosni kostumin tek vogëlushi juaj dhe shënoni zonën e fytyrës me një 

shënues. Kur bëhet fjalë për madhësinë, sigurohuni që të lejoni më shumë hapësirë 

që koka e fëmijës tuaj të përshtatet lehtë. 

Ky është hapi më argëtues nga të gjithë, por në të njëjtën kohë, një hap ku duhet 

të përdorni imagjinatën tuaj për të hartuar dekorimet më të mira për pemën tuaj 

të Vitit të Ri. 

Lejojeni fëmijën që t’i zgjedhë dekorimet vetë, p.sh. letra dekorative (nëse keni në 

shtëpi), pulla të ndryshme etj. 

Në fund, prisni disa shirita të gjatë letre ose pëlhure me ngjyra të ndryshme dhe 

rrokullisni ata rreth pemës së bukur që keni bërë për fëmijën tuaj (ky kostum mund 

të bëhet si për djalin ashtu edhe për vajzën tuaj). 

 

 

 

 

 

 

 

 

 

 

 

 

 

 

 

http://www.edukimihershem.rks-gov.net/


Edukimi në Distancë | Kujdesi, Zhvillimi dhe Edukimi në fëmijërinë e hershme për moshën 0 – 6 vjeç www.edukimihershem.rks-gov.net 
 

 

 

E ENJTE – 31 DHJETOR - Floku magjik i borës 

 

Floku magjik i borës 

Ishte mëngjes dhe Tea e vogël ishte ulur pranë dritares dhe shikonte 

se si binte dëbora e bardhë, e cila kishte mbuluar gjithçka si një qilim i 

bardhë. Ndërkohë ajo u hodh nga gëzimi duke thënë: “Nëna, nëna, shiko 

një flok dëbore sa i madh dhe i bukur që është.” Nëna u afrua tek 

dritarja dhe i tha Teas: “Po, Tea ai është një flok magjik që bie për të 

marrë dëshirat e juaja për vitin e ri.” 

Tea e shikoi nënën në sy dhe filloj të qante. 

“Po unë nuk e thash dëshirën time për vitin e ri, e tani ku ta gjej flokun 

magjik të dëborës?” – tha Tea. 

Gjyshja buzëqeshi. “Po ai është një flok magjik që ka rënë në oborrin 

tonë pikërisht për dëshirën tënde, Tea.” – shtoi gjyshja. 

Nëna i’a fshiu lotin dhe të dyja së bashku filluan të vizatonin dëshirën e 

saj. Tea dëshironte një kukull të vogël që të luante me të.  “Nënë, a më 

ndihmon të lutem të vizatoj një kukull të bukur se pastaj babadimri nuk 

e di se cfarë kukulle e dua unë?” – pyeti Tea.  “Sigurisht që mund ta 

punojmë së bashku!” – i’a ktheu e ëma. Ato së bashku vizatuan një kukull 

të vogël të cilën Tea e ngjyrosi. E futën në një zarf dhe e vendosën 

pranë pemës që gjendej në oborr. 

Në mëngjesin e vitit të ri, Tea gjeti dhuratën e saj. Ishte një kukull 

shumë e bukur me sy kafe si të sajat.Ajo, falënderoi flokun magjik që i 

kishte plotësuar dëshirën. 

